
Description automatically generated]        MINISTËR SHTETI PËR ADMINISTRATËN PUBLIKE DHE ANTIKORRUPSIONIN


MODELI PËR DOKUMENTIN KONSULTATIV

Për projektligjin: “Për Lobimin”
	· Komente (të përgjithshme) publike;
· Komente nga anëtarët e Tryezës së Konsultimit në Kuadër të Platformës për Partneritetin e Integrimit Evropian.




Kohëzgjatja e konsultimeve:
	Konsultimi publik nëpërmjet publikimit në RENJKP do të zgjasë 20 ditë pune nga data e njoftimit për procesin e konsultimit publik dhe përkatësisht nga data 24 Tetor 2025 deri në datën 21 Nëntor 2025.



Si të përgjigjeni:
	Përgjigjet mblidhen nëpërmjet këtyre mënyrave: 
1- Duke plotësuar formularin online në RENJKP.
2- Nëpërmjet postës elektronike: 
paradhoma.dpak@dpak.gov.al dhe kabineti@mapa.gov.al.
3- Me postë në adresën: Drejtoria e Përgjithshme e Antikorrupsionit 
Adresa: Rruga e Kavajës, Ish-godina e Lidhjes së Shkrimtarëve dhe Artistëve, Tiranë, Shqipëri. 




Kontakti:
	Kontributi juaj me sugjerime konkrete në kuadër të përmirësimit të përmbajtjes së projektligjit, duhet të dërgohet nëpërmjet kontakteve:

1- Në adresën e postës elektronike të Kabinetit te Ministrit të Shtetit për Adminsitarën Publike dhe Antikorrupsionin, përkatësisht: kabineti@mapa.gov.al.
2- Në adresën e postës elektronike zyrtare, të Drejtorisë së Përgjithshme të Antikorrupsionit, përkatësisht: paradhoma.dpak@dpak.gov.al 





Datat dhe vendet e takimeve publike:
	Takimet dhe tryezat publike do të organizohen në ambientet e Drejtorisë së Përgjithshme të Antikorrupsionit si edhe mjedise të tjera për të cilat do të njoftohen grupet e interesit në kohën e duhur. 



Sfondi i propozimit legjislativ:
	Projektligji “Për Lobimin” përbën një nismë të re ligjore që synon të plotësojë kuadrin ekzistues ligjor dhe rregullator të vendit, në përputhje me standardet dhe praktikat më të mira ndërkombëtare. Qëllimi kryesor i tij është të garantojë transparencën, integritetin dhe llogaridhënien në proceset e vendimmarrjes publike, përmes rregullimit të ushtrimit të veprimtarisë së lobimit ndaj institucioneve dhe zyrtarëve publikë, të zgjedhur apo të emëruar të Republikës së Shqipërisë.
Lobimi ka ndikim të drejtpërdrejtë në nismat dhe rezultatet e politikave publike, në proceset legjislative dhe në funksionimin e institucioneve shtetërore. Kur veprimtaritë që lidhen me lobimin zhvillohen pa transparencë dhe pa mekanizma të fortë të llogaridhënies, krijohet rreziku për ndikime të padrejta mbi proceset vendimmarrëse dhe cenim të interesit publik. Për këtë arsye, Qeveria shqiptare ka ndërmarrë nismën për hartimin e një ligji të posaçëm që vendos rregulla të qarta për ndërveprimin ndërmjet sektorit publik dhe atij privat, duke përcaktuar mjetet, mekanizmat dhe detyrimet që sigurojnë ushtrimin e përgjegjshëm të veprimtarive të lobimit dhe parandalimin e çdo forme të ndikimit të papërshtatshëm apo korruptiv.
Ky model bashkëkohor i qeverisjes synohet të konsolidohet përmes miratimit të një legjislacioni të përputhshëm me standardet ndërkombëtare të Këshillit të Evropës, Bashkimit Evropian dhe organizatave të tjera ndërkombëtare.
Projektligji “Për Lobimin” parashikon rregullimin e veprimtarisë së lobimit ndaj një game të gjerë subjektesh publike, përfshirë anëtarët e Kuvendit, anëtarët e Këshillit të Ministrave, funksionarët politikë, nëpunësit e administratës publike me kompetenca vendimmarrëse, si dhe zyrtarët dhe punonjësit e njësive të vetëqeverisjes vendore.
Një nga elementët themelorë të projektligjit është detyrimi për regjistrim në Regjistrin e Lobimit për të gjithë personat fizikë ose juridikë, vendas apo të huaj, që ushtrojnë veprimtari lobuese në territorin e Republikës së Shqipërisë.
Hartimi i projektligjit është realizuar nga një grup ndërinstitucional pune i drejtuar nga Ministri i Shtetit për Administratën Publike dhe Antikorrupsionin. Drejtoria e Përgjithshme e Antikorrupsionit ka ushtruar njëkohësisht rolin e Sekretariatit Teknik, duke mundësuar finalizimin e projektligjit dhe përgatitjen e paketës për konsultim publik.
Procesi i hartimit dhe vlerësimit paraprak është mbështetur nga asistenca teknike e Këshillit të Evropës, e cila ka analizuar projektligjin në raport me standardet ndërkombëtare dhe praktikat e vendeve evropiane. Një prej referencave kryesore në këtë proces ka qenë Rekomandimi CM/Rec(2017)2 i Komitetit të Ministrave të Këshillit të Evropës për rregullimin e veprimtarive të lobimit në kontekstin e vendimmarrjes publike, si dhe Rekomandimi i OECD-së mbi Transparencën dhe Integritetin në Lobim dhe Ndikim.
Gjithashtu, gjatë procesit të hartimit është marrë në konsideratë rekomandimi i GRECO-s, i cili kërkon vendosjen e rregullave të qarta dhe të detajuara për ndërveprimet ndërmjet mbajtësve të funksioneve të larta ekzekutive dhe lobistëve apo palëve të treta që synojnë të ndikojnë në aktivitetet ligjvënëse dhe qeveritare. Në këtë kontekst, projektligji synon të rregullojë ushtrimin e veprimtarisë së lobimit në mënyrë të deklaruar, të dokumentuar dhe të verifikueshme, duke vendosur njëkohësisht detyrimin për zyrtarët publikë që të deklarojnë dhe raportojnë kontaktet e tyre lobuese. Këto dispozita synojnë të parandalojnë çdo formë ndikimi të paligjshëm apo të fshehtë mbi proceset e vendimmarrjes dhe të garantojnë trajtim të barabartë e të drejtë për të gjitha palët e interesuara.
Projektligji “Për Lobimin” përfaqëson një ndër prioritetet kyçe të Strategjisë Ndërsektoriale Kundër Korrupsionit 2024-2030 dhe të Planit të saj të Veprimit 2024-2026, të miratuar me vendimin nr. 859, datë 26.12.2024, të Këshillit të Ministrave, në kuadër të përmbushjes së objektivit 1.8: “Ngritja e kuadrit legjislativ dhe institucional për lobimin si instrument parandalimi të korrupsionit.”
Kjo nisëm është parashikuar njëkohësisht edhe në Udhërrëfyesin për Shtetin e së Drejtës, të miratuar me vendimin nr. 736, datë 13.12.2023, të Këshillit të Ministrave, ku lobimi identifikohet si një nga masat prioritare për forcimin e integritetit institucional dhe rritjen e transparencës në proceset vendimmarrëse publike.

Në përfundim, ky proces reformues do të ndikojë në krijimin e një mjedisi më transparent për funksionet publike dhe në forcimin e standardeve të besueshmërisë institucionale, që përbëjnë një shtyllë thelbësore të procesit të integrimit evropian, duke mundësuar kështu një moment të rëndësishëm në rrugëtimin e Shqipërisë drejt forcimit të integritetit publik dhe konsolidimit të mirëqeverisjes.



Propozimet
	[bookmark: _Hlk211948751]Projektligji synon të përcaktojë rregulla të qarta lidhur me mënyrën e ushtrimit të veprimtarisë së lobimit, organizimin dhe mbikëqyrjen e tij. 
1. Qëllimi dhe parimet
Kjo nismë ligjore synon të rregullojë mënyrën dhe kushtet për ushtrimin e lobimit, me qëllim sigurimin e transparencës, integritetit dhe llogaridhënies në proceset e vendimmarrjes publike. Lobim konsiderohet çdo veprimtari e kryer me pagesë ose jo, me qëllim ndikimin direkt ose indirekt në përgatitjen, miratimin ose zbatimin e politikave, ligjeve, akteve nënligjore, apo vendimeve të tjera nga autoritetet publike. Veprimtaria e lobimit duhet të udhëhiqet nga parimet e ligjshmërisë, transparencës, llogaridhënies, integritetit, paanshëmrisë, pavarësisë, barazisë dhe ai i mbrojtjes së interesit publik. 
2. Kushtet për ushtrimin e lobimit
Ky projektligj përcakton kushtet dhe kriteret ndaluese për ushtrimin e veprimtarisë lobuese, nga personat fizikë ose juridikë, vendas apo të huaj, të regjistruar në Regjistrin e Lobimit të cilët janë të detyruar të ushtrojnë lobim në përputhje me këtë ligj. Ligji ndalon ushtrimin e lobimit për persona të dënuar për vepra penale të rënda si korrupsioni, mashtrimi apo terrorizmi, si dhe për ata që kanë shkelur detyrimet tatimore apo ndodhen në procedura falimentimi. Gjithashtu, ndalohet lobimi nga persona që kanë ushtruar këtë veprimtari pa regjistrim ose nuk kanë respektuar detyrimet për raportim, pas krijimit të Regjistrit të Lobimit. Ligji përjashton nga koncepti i lobimit disa veprimtari, si pjesëmarrja në konsultime publike, aktivitete edukative apo kërkimore, komunikimi ndërinstitucional, veprimtaritë e partive politike, opinionet në media apo rrjetet sociale, dhe qëndrimet publike të organizatave jo-fitimprurëse, për sa kohë që nuk bëhen në kuadër të marrëdhënieve të strukturuara të lobimit.
3. Regjistrimi dhe heqja nga regjistri i lobimit 
Regjistri i Lobimit është një bazë të dhënash publike elektronike, që përmban informacion mbi lobistët, përfituesit e lobimit dhe kontaktet me zyrtarë publikë, duke respektuar parimet e transparencës dhe mbrojtjes së të dhënave personale. Komisioneri për të Drejtën e Informimit dhe Mbrojtjen e të Dhënave Personale është parashikuar si institucion përgjegjës për regjistrimin, mbikëqyrjen dhe kontrollin e veprimtarisë së lobimit, si dhe për garantimin e zbatimit të rregullave të transparencës. Procesi i regjistrimit kërkon dorëzimin e dokumentacionit përkatës dhe vendimi për regjistrim ose refuzim komunikohet brenda 30 ditëve. Refuzimi bëhet në rastet e shkeljeve ligjore ose mungesës së kushteve për ushtrimin e lobimit. Heqja nga regjistri mund të ndodhë me kërkesë të vetë lobistit ose për arsye ligjore. Subjekti ndaj të cilit është marrë vendimi për heqjen nga regjistri, nuk mund të regjistrohen sërish për një periudhë jo më pak se tre vjet.
4. Kryerja e veprimtarisë së lobimit 
Lobistët mund të ushtrojnë veprimtari lobimi vetëm mbi bazën e një kontrate të shkruar (përveç rasteve kur lobimi kryhet për interesa të drejtpërdrejta të tij), e cila duhet të përmbajë të dhëna të detajuara mbi palët, objektin, shpërblimin dhe mungesën e konfliktit të interesit, dhe të regjistrohet në Regjistrin e Lobimit. Ata janë të detyruar të dorëzojnë informacion për përfituesin, të raportojnë burimet dhe shpenzimet çdo gjashtë muaj, dhe të veprojnë në përputhje me parimet e transparencës, integritetit dhe ligjshmërisë, si dhe ndalohet ushtirmi i ndikimit të paligjshëm. Përfituesit e lobimit mbajnë përgjegjësi të përbashkët për saktësinë e të dhënave dhe bashkëpunimin me autoritetin mbikëqyrës. Lobistëve u garantohet qasje në institucionet publike dhe e drejta për pjesëmarrje në proceset vendimmarrëse, ndërsa janë të detyruar të respektojnë Kodin e Sjelljes, të ruajnë dokumentacionin për pesë vite dhe të deklarojnë çdo aktivitet dhe kontakt me zyrtarë publikë.
5. Kufizimet dhe konflikti i interesit 
Çdo funksionar publik që ka ushtruar funksione vendimmarrëse nuk mund të ushtrojë veprimari lobimi për një periudhë dy vjeçare pas largimit nga funksioni. Lobistëve u ndalohet përfaqësimi i interesave të shteteve të huaja kur cenohen interesat kombëtare ose rendi kushtetues, dhe çdo kontratë me subjekte të huaja duhet të regjistrohet dhe të shqyrtohet posaçërisht nga autoriteti përkatës. 
Gjithashtu, ligji kërkon shmangien e konfliktit të interesit, duke ndaluar lobimin në çështje ku lobisti apo personat e lidhur me të kanë interesa të drejtpërdrejta, apo kur lobisti përfaqëson palë me interesa të kundërta. Lobisti ka detyrimin për deklarim paraprak të çdo rrethane të konfliktit të interesit, ndërsa shkeljet sjellin sanksione administrative dhe përjashtim të përkohshëm nga regjistri përkatës.
6. Mbikëqyrja dhe sanksionet
Shkeljet administrative, të tilla si mosregjistrimi, mosraportimi, dhënia e informacionit të rremë, etj. sanksionohen me gjobë dhe, në rastet më të rënda, me pezullim ose çregjistrim të lobistit nga regjistri. Kundër vendimeve të Komisionerit për të Drejtën e Informimit dhe Mbrojtjen e të Dhënave Personale lejohet ankimimi në Gjykatën Administrative të Shkallës së Parë.
Me këtë strukturë, projektligji synon të formalizojë dhe të rregullojë veprimtarinë e lobimit në Shqipëri, duke e shndërruar atë në një veprimtari ligjore me rregulla të qarta dhe detyrime të mirëpërcaktuara sa i përket raportimit, me qëllim sigurimin e transparencës, integritetit dhe llogaridhënies gjatë ushtrimit të kësaj veprimtarie.



Pyetjet:
	Jeni të lutur të dërgoni sugjerimet dhe komentet për projektligjin e shpallur për konsultim publik.
1- A mendoni se përmbajtja e projektligjit mund të arrijë objektivat e synuara?
2- A mendoni se ka elementë të tjerë që duhet të përfshihen në këtë projektligj?
3- Lutem, jepni propozimet tuaja, nëse ato janë të ndryshme nga sa propozuar në projektligj.

